
Ds. Jako reflekteer oor ‘n vraag rondom die gebruik van tegnologie soos IVF en of dit in 
stryd is met God se wil of eerder iets is wat steeds binne Sy leiding en sorg kan plaasvind. 
 
Toe ek hierdie vraag raaksien het my hart sommer gebreek vir ‘n verskeidenheid van 
redes—deels omdat ek weet dat baie mense met vrugbaarheid uitdagings sit, maar deels 
ook oor hoe mense die Woord kan lees en dink dat ‘n liefdevolle God nie die geskenk van 
kinders, in welke wyse hulle by mens uitkom, vir hulle sal gun nie. 
 
Toe ek op universiteit was het ‘n dominee van Stellenbosch een maal by ‘n 
opleidingsgeleentheid vir ons gesê dat daar baie dinge is waaroor ons nie heeltemal 
seker kan wees nie, maar dat as mens dan in onsekerheid moet optree en dalk fouteer, 
dat jy dit maak na die kant van liefde toe. Ek het die insig van die dominee gekoppel aan 
wat Paulus in 1 Korintiërs 13:13 aan die gemeente skryf wanneer hy skryf dat geloof, hoop 
en liefde bly, en die grootste van hierdie drie die liefde is. 
 
Paulus skryf natuurlik hierdie woorde aan gelowiges wat gedink het hulle weet beter, of 
is superior tot ander gelowiges, gebaseer op watter geestelike gawes hulle gehad het. Ek 
dink dit behoort vir ons ‘n waarskuwing te wees wanneer ons dink ons het die absolute 
antwoorde op moeilike en gekompliseerde lewensvrae. Want baie keer is die vraag nie 
tussen reg of verkeerd nie, maar eerder tussen wat goed en sleg is. 
 
Paartjies wat met infertiliteit sukkel is keer op keer al teleurgestel deur hoop wat opvlam 
en dan met vrae gelaat van waarom hulle nie ook die vreugde van ‘n kind kan ervaar nie? 
Om dan te hoor dat daar mediese tegnologie is wat die kanse vir ‘n kindjie eksponensieel 
kan vermeerder en dan vir hulle te sê dit is “on-Bybels” of “teen God se wil”, is om 
liefdeloos op te tree. Dit is om trauma op trauma te plaas. Onlangs het ek ook by ‘n 
konferensie die aanhaling gehoor dat ons eerder ons trauma ons teologie moet laat 
informeer as anders om. As mens so daaraan dink beteken dit dat vanuit ons trauma van 
kinderloosheid moet ons nuut dink oor hoe ons God verstaan. 
 
Wat is dan die probleem? Waarom redeneer mense dit is teen “God se wil” of “on-
Bybels?”  Ek moet eerlik wees—ek het oorspronklik nie geweet waarom dit enigsins 
gesien sal kan word as “on-Bybels” of “teen God se wil” nie. Ek moes dus gaan nalees 
waarom sommige Christene moontlik so redeneer. 
 
Daar is verskeie kleiner punte waarom mense sê dit is verkeerd, maar die een groot punt 
is dat sommige mense beskou ‘n bevrugte eier (of embrio) as ‘n lewende baba. Om van 
die ekstra bevrugte eiers ontslae te raak na mens ‘n kindjie kon kry of om van die bevrugte 
eiers net gevries te hou indien mens weer ‘n kind sou wou hê is waar die probleem dus 
lê.  
 
Die Bybel leer ons dat ons in God se beeld geskape is. Die vraag wat ek sal wil vra is of ‘n 
bevrugte eiersel die beeld van God reflekteer? ‘n Bevrugte eiersel is myns insiens 
hoogstens iets wat die potensiaal het om te kan ontwikkel in iets wat later die beeld van 
God verteenwoordig. Maar ek sal nie redeneer dat ‘n bevrugte eiersel inherent die beeld 
van God is nie.  
 



As ek dink aan paartjies wat swanger raak is baie van hulle huiwerig om voor die einde 
van die eerste trimester selfs vir mense te sê dat hulle swanger is want hulle besef 
daardie potensiaal is nog nie op ‘n punt wat hulle vir mense wil sê dat daar ‘n kindjie op 
pad is nie. Waarom sal mens dan enigsins dink dat ‘n bevrugte eiersel ‘n mens is. Dit is 
eers na inplanting in die baarmoeder en verdere ontwikkeling dat mens die wonder sien 
van hoe ‘n klein ruggraat vorm, of ‘n hartjie begin klop. 
 
Ek dink dit is maklik om op ‘n afstand oor hierdie gekompliseerde lewensvraag te gesels, 
maar ek dink mens moenie net oor dit praat nie, maar eerder met iemand wat self 
hierdeur was ook gesels. My een broer en sy vrou het vir lank gesukkel om kinders te kry 
en toe het hulle die IVF pad gestap. Dit is baie meer uitdagend as wat ons wat nie daardie 
pad gestap het nie ooit sal kan besef. Die hormoon behandelings, die prosedures—niks 
daarvan is lekker nie! Dit is duur en kos honderde duisende Rande.  
 
My broer vertel dat na al die prosedures klaar was, en die dokter die bevrugte eiersel 
ingeplant het, het hy ‘n oomblik geneem en vir hulle gesê: “Julle het nou gedoen wat julle 
kon; ons het gedoen wat ons kon—Nou moet ons op die Here vertrou om te doen wat net 
Hy kan!” 
 
Dit is hier waar mens en God van mekaar geskei word. Mense kan dinge maak. Mense 
kan materiale wat tot ons beskikking is neem en iets nuuts vorm. Maar net God kan lewe 
skenk! Ons kan dalk lewe onderhou, en doen dit baie keer ook na groot operasies, maar 
net God kan lewe skenk! Dit is steeds God wat bepaal of daardie inplanting suksesvol is. 
Dit is ook God wat bepaal of die eier selletjie bevrug word. Dit alles geskied onder God se 
sorg en liefde en trou. 
 
Dit het my laat dink aan Psalm 139:13-17... 
13U het my gevorm,  
my aanmekaargeweef  
in die skoot van my moeder.  
14Ek wil U loof,  
want U het my  
op ’n wonderbaarlike wyse geskep.  
Wat U gedoen het,  
vervul my met verwondering.  
Dit weet ek seker:  
15geen been van my was vir U verborge  
toe ek gevorm is  
waar niemand dit kon sien nie,  
toe ek aanmekaargeweef is  
diep in die moederskoot.  
16U het my al gesien  
toe ek nog ongebore was,  
al my lewensdae was in u boek  
opgeskrywe  
nog voordat ek gebore is.  
17Hoe wonderlik is u gedagtes vir my,  



o God,  
hoe magtig hulle almal! 
 
Kinders is ‘n geskenk van die Here. My gebed vir ons en almal daarbuite wat die moeilike 
pad van IVF oorweeg is dat hulle sal besef dat die Here is die een wat lewe gee, dat die 
Here die een is wat ons kinders in die moederskoot vorm diep en dat Hy ook die een is 
wat saam met hulle is wat hierdie moeilike pad moet stap. 
 
My broer en sy vrou het in hulle huis hierdie mooi aanhaling aangebring om hulle te 
herinner aan God se liefde en trou met die geboorte van hulle IVF baba dogtertjie: 
 

“Nature said no. 
Science said maybe. 

God said yes!” 
 

 


